
LES TROMPERIES DES CHARLATANS DESCOUVERTES


PAR LE SIEUR DE COURVAL


Docteur en Medecine


Il n’y a rien qui entretienne & conserve tant les Empires, Monarchies, & Republiques em leur splendeur : rien qui leur cause une plus longue durée, ny qui leur donne un plus solide & asseuré fondement, que l’ordre & police establie en icelles, par les Superieurs & Magistrats. Cela se remarque évidemment en la fabrique & composition de ceste grande & admirable Republique de l’Univers, laquelle combien qu’elle soit bastie & façonnée de tant de differentes & diverses parties, tant de parties heterogenées, tant de qualitez directement repugnantes ; si est-ce neantmoins que de ses discords, naissent & resultent de si beaux accords, de ses inegalitez tant d’egalité, de ses diapentes, sistemes & diapassons une si douce & agreable harmonie, de ses antipathies une telle liaison & sympathie ; qu’il semble en un mot que ce soit qu’un mesme rapport, & n’y a rien qui tant entretienne cet accord qu’une belle police, laquelle prevoit aux desordres, & corrige les abus qui luy glissent ; Que si elle fut oncques necessaire, c’est singulierement à l’endroit des Charlatans, qui pipent le simple peuple.


Vous verrez quelquefois un effronté & escervelé Charlatan, lequel pourveu qu’il sçache bien cajoller, & demesurément apprecier & vanter ses drogues, voudra effrontément accuser d’erreur & d’ignorance devant une sotte populace, un brave, docte, & galant homme tres-expert en son art, & ne voudra permettre le susdit Charlatan, d’estre repris & censuré d’aucun, encor qu’il faille & erre grandement en l’art dont il se mesle avec beaucoup de presomption & d’effronterie. Tellement qu’à ce compte, les actions loüables & vituperables sont mesurées par l’ignorant populaire, à mesme aulne, & pezées à mesme balance sans aucune distinction, de sorte que la vertu cede le plus souvent au vice, la doctrine à l’ignorance, l’experience à l’incapacité.

